
15 mart 2018-ci il, cümə axşamı8
�� Tanınmış memar, görkəmli alim və pedaqoq Tələt Mehdi 

oğlu Dadaşov 1923-cü il martın 22-də Bakı şəhərində anadan 
olmuşdur. Orta məktəbi bitirdikdən sonra Tələt ordu sıralarına 
çağırılır. Böyük Vətən müharibəsi illərində cəbhədə gənc Tələt 
ağrılı-acılı günlərə mətinliklə sinə gərir, qəhrəmanlıqla döyüşür, 
orden və medallarla təltif edilir.

Faşist Almaniyası üzərində 
qələbədən sonra təhsilini da-
vam etdirmək, seçdiyi sənətə 
yiyələnmək üçün Azərbaycan 
Sənaye İnstitutunun memarlıq 
fakültəsinə daxil olur. Ali təhsil 
ocağını müvəffəqiyyətlə bitirib 
yaradıcılıq fəaliyyətinə Azərbaycan 
Elmlər Akademiyasının Memarlıq 
və İncəsənət İnstitutunda elmi işçi 
kimi başlayan Tələt Dadaşov ins-
titutda çalışdığı müddətdə Bakının 
memarlığı, Azərbaycanda şəhər 
məktəblərinin layihələndirilməsi 
və tikintisi, sinif otaqlarının təbii 
işıqlandırılması ilə bağlı elmi 
məqalələr, kitablar dərc etdirmişdir. 

Həmin illərdə T.Dadaşovun 
çoxşaxəli yaradıcılıq fəaliyyətini 
səciyyələndirən əsas cizgilər elmi-
yaradıcılıq maraqları dairəsinin 
genişliyi və araşdırdığı şəhərsalma-
memarlıq problemlərinin aktuallı-
ğıdır. 

Gənc memar 1958-ci ildə 
Moskva şəhərində aspirantura-
da təhsilini uğurla başa vurmuş 
və “Azərbaycan şəraitində şəhər 
məktəblərinin memarlığı” mövzu-
sunda müvəffəqiyyətlə dissertasiya 

müdafiə edərək memarlıq namizədi 
alimlik dərəcəsi almışdır.

Tələt Dadaşovun istedadı  
1961-cı ildən sonra 
“Azərdövlətlayihə” institutunda 
emalatxana rəhbəri vəzifəsində 
çalışdığı illərdə özünü daha qabarıq 
büruzə vermişdir. Azərbaycan 
memarlıq məktəbinin zəngin 
ənənələrinə sadiq qalan ustad 
memar respublikanın müxtəlif regi-
onları üçün bir sıra layihələr hazır-
lamışdır. Onun layihələri əsasında 
Bakı şəhərində gözəl orta təhsil 

məktəbləri tikilib. Onların sırasın-
da eksperimental layihə əsasında 
inşa olunmuş 13 saylı orta məktəbi 
xüsusi qeyd etmək lazımdır. Həmin 
məktəbin tikintisi 1965-ci ildə başa 
çatmış və şagirdlərin istifadəsinə 
verilmişdir. Layihə üzərində 
çalışan gənc memar məktəblərdə 
sinif otaqlarının insolyasiyası 
probleminə, yəni siniflərə günəş 
şüalarının normalara uyğun şəkildə 
daxil olmasına xüsusi diqqət 
yetirmiş, bu gün də aktual olan 

problemlərin həlli üçün ən müasir 
tələbləri diqqət mərkəzində saxla-
mış, məktəb binasında idman zalı, 
yeməkxana və digər otaqların yeni 
konfiqurasiyasını tətbiq etmişdir. 
Sinif otaqlarının iki coğrafi cəhətə 
səmtlənməsi (ikitərəfli işıqlanması) 
şagirdlərin sağlamlığı üçün zəruri 
olan təbii işıqlanmanın normaya 
uyğunluğunu təmin etmişdir.

Yuxarıda qeyd etdiyimiz 13 
saylı məktəbin tikintisindən 8 il 
sonra, 1973-cü ildə qeyd olunan 
layihə Moskva şəhərində keçirilən 

ümumittifaq müsabiqəsində “Ən 
yaxşı məktəb layihəsi” nominasi-
yasında qızıl medala layiq görül-
müşdür. 

Elmi-nəzəri nailiyyətlərlə 
təcrübə arasındakı optimal uyğun-
luğun tapılması T.Dadaşova özü-
nün yaradıcılıq və elmi maraqlar 
dairəsini genişləndirmək üçün böyük 
imkanlar yaratmışdır. Bu, həmin 
illərdə onun dərc etdirdiyi çoxsaylı 
elmi nəşrlərdə və elmi konfranslar-
dakı çıxışlarında da özünü göstərir.

Tələt Dadaşov öz fəaliyyətində 
insanın harmonik inkişafı üçün 
ətraf mühit amillərini yaradıcı-
lıqla nəzərə alırdı. Geniş erudi-
siya və yaradıcılıq prinsipiallığı 
T.Dadaşovu fərqləndirən üstün 
cəhətlərdən idi. O, hər zaman 
tərəqqiyə yönəlik obrazlı təfəkkürü 
ilə fərqlənirdi. Memar kimi 
istənilən lokal məsələni, istər 
şəhərsalma, konstruktiv, istərsə 
də bədii-estetik aspektdə orijinal-
lıqla həll edirdi. Daim yenilikləri 
izləyir, reallıqdan ayrılmadan 

gələcəyə baxır, müasir estetik və 
texniki tələblər əsasında ən yaxşı 
variantı, optimal layihə həllini 
tapırdı. Layihələrində klassik 
memarlığın ənənəvi üsullarından 
və Azərbaycan milli memarlığının 
səciyyəvi elementlərindən bacarıqla 
istifadə edirdi.

Tələt Dadaşov görkəmli 
mütəxəssis, memarlıq və 
şəhərsalma sahəsində böyük 
təcrübə sahibi kimi pedaqoji 
fəaliyyətlə də ciddi məşğul olurdu. 

1964-cü ildən başlayaraq  
1978-ci ilədək Azərbaycan Po-
litexnik İnstitutunda, sonra isə 
İnşaat və Memarlıq Universitetində 
memarlıq kompozisiyası kafedra-
sına rəhbərlik etmişdir. Kafedra 
müdiri olaraq T.Dadaşov memarlıq 
təhsilinin inkişafı işinə xeyli əmək 
sərf etmiş, elmi və yaradıcılıq 
fəaliyyətini pedaqoji fəaliyyətlə ba-
carıqla əlaqələndirmişdir. O, gənc 
memarların, dizaynerlərin hazır-
lanmasına, ali təhsil müəssisəsinin 
tədris-laboratoriyalarının və elmi 

bazasının yaradılmasına böyük 
əmək sərf etmişdir. Azərbaycan 
Elmlər Akademiyasının İctimai 
Elmlər bölməsinin elmi katibi 
kimi Tələt Dadaşovun fəaliyyəti 
təqdirəlayiq olmuşdur.

Ömrünün son günlərinədək 
memar T.Dadaşov Memarlıq və 
İnşaat Universitetində pedaqo-
ji fəaliyyətini davam etdirmiş, 
eyni zamanda, universitetin Elmi 
Şurasının elmi katibi vəzifəsində 
çalışmışdır. Təhsil ocağında onu 

sıradan olmayan bir şəxsiyyət, bü-
tün mənalı ömrünü sevdiyi sənətə 
–memarlığa həsr etmiş məğrur və 
şərəfli bir insan kimi xatırlayırlar.

Çoxşaxəli yaradıcılıqla, elmi-
pedaqoji fəaliyyətlə yanaşı, Tələt 
müəllim həm də böyük ictimai iş 
aparırdı. O, dəfələrlə Azərbaycan 
Memarlar İttifaqı İdarə Heyətinin 
üzvü seçilmişdir. Ən yaxşı 
layihələr üzrə müxtəlif respub-
lika müsabiqələrində münsiflər 
heyətinin üzvü olmuşdur.	

Memarlıq elminin inkişafındakı 

xidmətlərinə görə Tələt Dadaşov 
Şərq Ölkələri Beynəlxalq Memarlıq 
Akademiyası yarandığı gündən, 
birincilər sırasında akademiyanın 
müxbir üzvü seçilmişdir.

Müəyyən kompozisiyanı, bədii 
obrazı, onun optimal təqdimat 
formasını axtarıb tapmaq üçün 
memara günlər, aylar, bəzən də illər 
lazım gəlir. Memarlıq sahəsində 
zirvələr fəth etmiş sənətkarın 
zəhməti müqabilində aldığı zövq 
dünyaya dəyər. Tələt Mehdi oğlu 

Dadaşov Azərbaycan memarlıq 
elmində dərin iz qoymuşdur.

Ləyaqətli insan, görkəmli alim, 
istedadlı memar və pedaqoq Tələt 
Dadaşovun xatirəsi onun çoxsay-
lı tələbələrinin və həmkarlarının 
qəlbində daim yaşayacaqdır.

Elbay QASIMZADƏ,  
Şərq Ölkələri Beynəlxalq 

Memarlıq Akademiyasının 
həqiqi üzvü, Əməkdar memar, 
Azərbaycan Memarlar İttifaqı 

İdarə Heyətinin sədri, professor

Görkəmli memar, böyük alim

AXC dövründə milli-mənəvi 
dəyərlərimizin qorunması

�� Prezident İlham Əliyevin 2017-ci il mayın 
16-da Azərbaycan Xalq Cümhuriyyətinin 100 illik  
yubileyinin keçirilməsi ilə bağlı imzaladığı sərəncamda 
AXC-nin  az vaxt ərzində qazandığı nailliyyətlərdən 
bəhs olunur və qeyd edilir ki, maarifin və mədəniyyətin 
inkişafına xüsusi diqqət yetirildi, Azərbaycanın ilk 
universiteti təsis olundu, təhsil milliləşdirildi, xalqın 
sonrakı illərdə mədəni yüksəlişi üçün zəmin hazırlayan, 
ictimai fikir tarixi baxımından müstəsna əhəmiyyətli 
işlər görüldü.

Digər sahələrdə ol-
duğu kimi, milli-mənəvi 
dəyərlərimizin qorunması, 
gələcək nəsillərə çatdırılma-
sı istiqamətində də AXC-nin 
fəaliyyətinin öyrənilməsi  diqqət 
mərkəzindədir. Ədəbiyyat, 
teatr, musiqi, təsviri sənət 
və memarlıq sahələrində bir 
canlanma yarandı. Məlumdur 
ki, professional teatrmızın tarixi 
1873-cü ildən başlayır, buna 
baxmayaraq, yalnız cümhuriyyət 
dövründə, dövlət teatrının əsası 
qoyuldu. 

Teatrın inkişafı üçün 
xüsusi qərarla Mayılov qardaş-
ları Teatrının binası məcburi 
surətdə, lakin ədalətli qiymətlə 
alındı. Teatrın zəngin repertuarı 
var idi. Milli dramaturqlarla 
yanaşı , dünya klassiklərinin 
əsərləri də bu teatrda oynanılır-
dı. Türkiyə qəzetləri yazırdı ki, 
“Qafqazın zəngin səhnələrində 
çıxış etməyə alışmış aktyorlar 
qətiyyən Avropanı yamsılama-
dan, öz milli xəzinələrindən 
götürülmüş və bizim ruhumuza 
tamamilə uyğun tamaşalar 
verirlər”.

Xalqın milli mənlik şüuru-
nun formalaşmasında teatrın ro-
lunu qiymətləndirən Azərbaycan 
hökuməti Mayılov qardaşları 
Teatrını Maarif Nazirliyinin 
tabeliyinə vermişdi. Ceyhun 
və Üzeyir Hacıbəyli qardaşları 
tərəfindən Bakıda teatr truppası 
yaradılmışdı. Truppada Hüseyn 
Ərəblinski, Hüseynqulu Sa-
rabski, Abbas Mirzə Şərifzadə, 
Mirzağa Əliyev kimi böyük 
sənətkarlar çalışırdılar. Bakıda 
Hüseyn Ərəblinskinin rəhbərliyi 
altında Azərbaycan Dövlət Teat-
rı fəaliyyətə başlamışdı. Teatrda 
oynanılan əsərlərin çoxu xalqın 
qəhrəmanlıqla dolu keçmişini, 
türk dünyasının əzəmətini əks 
etdirirdi. C.Cabbarlının “Bakı 

müharibəsi”, “Yulduz, yaxud 
Trablis müharibəsi” kimi tarixi 
əsərləri tamaşaya qoyulmuşdu.

“Leyli və Məcnun” operası 
ilə Azərbaycan professional 
musiqisinin təməlini qoymuş, 
sonralar bir sıra dəyərli ope-
ra və musiqili komediyaların 
müəllifi olmuş Üzeyir Hacıbəyli 
həmin illərdə “Dağıstan” 
və “Azərbaycan” adlı xo-
reoqrafik əsərlərini , eləcə 
də “Azərbaycan” marşını 

bəstələmişdir. Vətənpərvərlik 
hisslərinin, mütərəqqi ideya-
ların, milli qürurun tərənnümü 
olan bu marş 1992-ci il 27 may 
tarixli fərmanla Azərbaycan 
Respublikasının Dövlət himni 
kimi qəbul edildi. 

Daha bir böyük bəstəkarımız 
Müslüm Maqomayevin 1916-cı 
ildə yazdığı “Şah İsmayıl” ope-
rası məhz AXC dövründə böyük 
uğurla tamaşaya qoyuldu.

 1918-20-ci illərdə Üze-
yir Hacıbəylinin “O, olmasın, 
bu, olsun”, “Arşın mal alan”, 
Əbdürrəhimbəy Haqverdiye-
vin “Bəxtsiz cavan”, Namiq 
Kamalın “Akif bəy”,  yaxud 
“Namus” əsərləri də teatrlarda 
oynanılmışdı. Azərbaycanda 

türk (Azərbaycan) dilində ilk 
böyük kitabxananın açılması da 
həmin dövrə təsadüf edir.

Cümhuriyyət dövründə 
rəssamlıq sahəsində də can-
lanma var idi. Rəssam Əzim 
Əzimzadənin karikaturaları öz 
orijinallığı ilə diqqət çəkirdi. 
Bəhruz Kəngərlinin əsərlərində 
dövrün problemləri əks olunur-
du. 1919-cu ildə ilk rəssamlıq 
studiyası yaradıldı. Studiyanın 
üzvü Bəhruz Kəngərli öz tablo-
larında, əsasən, erməni təcavüzü 
zamanı yurd-yuvalarından qaç-
qın düşmüş qadın və uşaqların 
ağır vəziyyətini təsvir edirdi. O, 
qaçqınlar mövzusuna aid böyük 
rəsm qalereyası yaratmışdı.

 AXC hökuməti ölkəmizdə 
muzeylərin yaradılması 
istiqamətində də mühüm işlər 
gördü. Mədəniyyətimizin 
tarixində böyük hadisələrdən 
biri olan “ İstiqlal” muze-
yi o dövrün yadigarıdır. 
Bu mədəniyyət müəssisəsi 
Azərbaycanın tarix və 
mədəniyyətini, milli-bədii 
irsini nümayiş və təbliğ edən ilk 
dövlət muzeyidir. Muzey 1919-
cu il dekabrın 7-də Azərbaycan 
parlamentinin işə başlamasının 
ildönümü münasibətilə onun 
binasında açılıb və parlamentin 
nəzdində fəaliyyət göstərib. 
Muzeyin təşkili və fəaliyyəti ilə 
bağlı bütün xərclər Azərbaycan 
Parlamentinin Rəyasət Heyəti 
hesabına idi. Burada tariximizi, 
dinimizi əks etdirən eksponat-
lar – məişət əşyaları, silahlar, 

əlyazmalar toplanmışdı.
 Azərbaycan xalqının öz 

istiqlalını əldə etməsi ədəbi 
mühitdə də böyük canlanmaya 
səbəb olmuşdu. Şair və ya-
zıçılarımızın yaradıcılığında 
vətənpərvərlik ruhu güclənir 
və istiqlal uğrunda mübarizəni 
özündə əks etdirən əsərlər 
yaranırdı. Hüseyn Cavid, 
Məhəmməd Hadi,  Əhməd 
Cavad, Cəfər Cabbarlı, Yusif 
Vəzir Çəmənzəminli, Abdul-
la Şaiq, Əliabbas Müznib və 
digər ədiblərimiz öz əsərləri ilə 
milli ruhun oyanmasına kömək 
edirdilər.

Bu dövrdə H.Cavidin 
“Şeyx Sənan”, M.Hadinin “Eşq 
ilahəsi” əsərləri çap olun-
muşdur. C.Cabbarlı Bakının 

türk qoşunları tərəfindən 
azad edilməsinə həsr etdiyi 
“Bakı müharibəsi” pyesini 
yazmışdı. O, Azərbaycanın  
istiqlalını “Azərbaycan bay-
rağı” şeiri ilə alqışlamışdı. 
C.Məmmədquluzadənin “Ana-
mın kitabı”, “Kamança” əsərləri 
də o dövrün məhsullarıdır.

  1918-1920-ci illərdə 
Azərbaycanda yaşanan tarixi 
hadisələr kino istehsalına da 
təsirsiz ötüşmədi. Yeni yaranmış 
Azərbaycan Xalq Cümhuriyyəti 
incəsənət və xüsusən, kino 
sahəsində layihələrin həyata 
keçirilməsində maraqlı idi. 
Lakin görüləcək işlərin çoxluğu, 
zamanın azlığı, kino sahəsində 
yerli mütəxəssislərin olmaması 
da bu sahənin inkişafına mane 
olurdu. 

  AXC cəmi 23 ay yaşaması-
na baxmayaraq, Azərbaycan xal-
qının həyatında tarixi hadisəyə 
çevrildi. Milli hökumət mövcud 
olduğu qısa müddət ərzində 
milli dövlətçiliyin əsaslarını 
qurmaqla yanaşı, Azərbaycanda 
mədəni quruculuq – təhsil, 
milli mədəniyyət, ədəbiyyat və 
incəsənət, sosial-mədəni sahənin 
inkişafı ilə bağlı xeyli işlər 
gördü.

  Xalq Cümhuriyyəti 
illərində kinoteatrlarda 
Azərbaycan Milli Ordusunun 
yaranmasını və sərhədlərimizin 
necə qorunub saxlanmasını, 
erməni daşnaklarının özbaşına-
lığına son qoymaq üçün xilaskar 
türk ordusunun Azərbaycan 
xalqının köməyinə gəlişini, 
milli hökumətin dinc quruculuq 
işlərini əks etdirən xronikal-
sənədli filmlər göstərilirdi.

  1919-cu il  
mayın 28-də Azərbaycan 
Xalq Cümhuriyyətinin 
istiqlaliyyətinin 1-ci ildönümü 
gününün təntənə ilə bay-
ram edilməsi lentə alınaraq, 
“Azərbaycan müstəqilliyinin 
ildönümü münasibətilə təntənə” 
adlı sənədli filmi çəkildi. Film 
iyunun 13-də Bakının “Eks-
press” və “Rekord”, bir qədər 
sonra “Forum” kinoteatrında 
nümayiş etdirildi.

  1920-ci il aprelin 28-də 
Azərbaycan bolşevik Rusiyası-
nın XI ordusu tərəfindən işğal 
olundu, Xalq Cümhuriyyəti sü-
qut etdi. Milli hökumətin bütün 
sahələrdə, o cümlədən mədəni 
quruculuqla bağlı nəzərdə tut-
duğu böyük işlər yarımçıq qalsa 
da, sovet dövründə mədəniyyət, 
eləcə də kino yeni inkişaf 
mərhələsini yaşadı...

  Beləliklə, Azərbaycan 
Xalq Cümhuriyyətinin 23 aylıq 
mövcudluğu dövründə mədəni-
maarif işinin yüksəlişinə böyük 
qayğı ilə yanaşılmış və bu 
yöndə tarixi əhəmiyyətli işlər 
görülmüşdür.

Hazırladı: 
M.MÜKƏRRƏMOĞLU, 

“Xalq qəzeti”

Balaxanı Sənaye Parkında daha  
5 rezident fəaliyyətə başlayacaq

�� “Təmiz Şəhər” ASC KİV nümayəndələrinin 
iştirakı ilə məlumat turu və mətbuat konfransı keçirib, 
mətbuat nümayəndələrinə səhmdar cəmiyyətin fəaliyyəti 
və reallaşdırılan layihələr barədə ətraflı məlumat verilib.

İqtisadiyyat Nazirliyindən 
aldığımız məlumatda deyilir 
ki, KİV nümayəndələri Olim-
piya stadionunun yaxınlığında 
salınmış Böyükşor bulvarı və 
Böyükşor gölündə görülən 
işlərlə tanış olublar. “Təmiz 
Şəhər” ASC-nin İdarə heyətinin 
sədri Etibar Abbasov Böyükşor 
gölünün sağlamlaşdırılması 
sahəsində görülən işlər haqqında 
ətraflı məlumat verib. Bildirilib 
ki, gölün bərpası layihəsinin 1-ci 
mərhələsində 300 hektar ərazi 
təmizlənib, neftlə çirklənmiş 
dib çöküntüləri çıxarılıb, gölün 
kənarında 15 hektara yaxın 
ərazidə Böyükşor Parkı və Bul-
varı salınaraq, Bakı sakinlərinin 
istifadəsinə verilib.

Mətbuat nümayəndələri, 
həmçinin Balaxanı bərk 
məişət tullantılarının 
zərərsizləşdirilməsi poliqonu ilə 
tanış olublar. Məlumat verilib 
ki, poliqon bütün sanitar norma-
lara uyğundur. Poliqona tullantı 
daşıyan nəqliyyat vasitələri 
tullantıları boşaltdıqdan sonra 
ərazini tərk etməzdən öncə 
mütləq yuma məntəqəsində 
yuyulub dezinfeksiya edilir. 4 
yuma kabinəsindən ibarət olan 
bu məntəqə beynəlxalq stan-
dartlara cavab verir və 400-dən 
çox maşına xidmət göstərmək 
gücünə malikdir. Poliqonun 
yenidən qurulması işləri İqtisa-
diyyat Nazirliyi və Dünya Bankı 
tərəfindən reallaşdırılan “Bərk 
məişət tullantılarının vahid 
idarəçiliyi layihəsi” çərçivəsində 
həyata keçirilib. Burada tul-

lantılardan ayrılan çirkab sular 
filtrlər vasitəsilə süzülərək 
texniki suya çevrilir və poliqo-
nun ərazisində əkilən ağacın 
suvarılmasında istifadə olunur 
(İndiyədək 11 min ağac əkilib). 
Tullantılardan yığılan qazlar isə 
xüsusi generatorlar vasitəsilə 
elektrik enerjisinə çevrilir və 
bu enerji poliqonun ehtiyacları 
üçün istifadə olunur.

Məlumat turu çərçivəsində 
KİV nümayəndələri Balaxanı 
Bərk Məişət Tullantılarının 
Çeşidlənməsi Zavodunda da 
olublar. Məlumat verilib ki, 
Zavod 2012-ci ildə Alman tex-
nologiyası ilə inşa edilib və ildə 
200 min ton tullantı çeşidləmək 
gücünə malikdir. Tullantılar 
çeşidləndikdən sonra təkrar 
emala yönləndirilir.

Bildirilib ki, Zavodda 
çeşidləmə zamanı tapılmış 900-
dən artıq müxtəlif növ sənəd 
(şəxsiyyət vəsiqəsi, sürücülük 
vəsiqəsi, diplom, hərbi bilet 
və.s.) toplanılaraq “Poçtap” 
layihəsi çərçivəsində “Azərpoçt” 
MMC-yə təhvil verilib. Maqnit 
separatoru vasitəsilə toplanan 
400 kiloqramdan artıq qəpik isə 
“Təmiz Şəhər” ASC tərəfindən 
xeyriyyə aksiyaları üçün istifadə 
olunub.

Zavodda 170-dən artıq 
Balaxanı sakini daimi iş yeri ilə 
təmin olunub.

Bununla yanaşı, mətbuat 
nümayəndələri üçün Qala 
qəsəbəsində yerləşən “Tullantı-
dan sənətə” muzeyinə virtual tur 
təşkil olunub. Məlumat verilib 

ki, 2015-ci ildə Heydər Əliyev 
Fondunun təşəbbüsü ilə yara-
dılan bu muzeydə 6 il ərzində 
keçirilən “Tullantıdan sənətə” 
sərgisində iştirak edən 36 
ölkədən 140-dək sənət adamının 
yaratdığı sənət əsərləri nümayiş 
olunur.

Jurnalistlər, həmçinin 
ölkəmizdə “yaşıl iqtisadiyyat”ın 
inkişaf etdirilməsi məqsədilə 
yaradılmış 7 hektar sahəni əhatə 
edən Balaxanı Sənaye Parkı ilə 
də tanış olublar. Təkrar isteh-
sal sahəsinə maraq göstərən 
sahibkarlar üçün əlverişli 
şəraitin yaradıldığı Balaxa-
nı Sənaye Parkında işlənmiş 
mühərrik yağlarının, tullantı 
plastik butulkaların, kağız-kar-
ton məmulatların, tullantı plastik 
materiallarının, süngər tullantı-
larının təkrar emalı sahələri üzrə 
5 rezidenti fəaliyyət göstərir. 
Daha 6 növ istehsalat sahəsi 
üzrə qeydiyyata alınmış 5 
rezident bu il ərzində fəaliyyətə 
başlayacaq.

Bakı Bərk Məişət Tullantı-
larının Yandırılması Zavodunda 

olan KİV nümayəndələrinə 
məlumat verilib ki, ən sərt 
ekoloji tələblərə cavab verən 
4-cü nəsil texnologiyalarla inşa 
edilən bu Zavod il ərzində 500 
min ton bərk məişət, 10 min 
ton tibbi tullantını utilizasiya 
etmək və 231 milyon kilovat-
saat elektrik enerjisi hasil etmək 
gücünə malikdir. Bununla 
yanaşı, tullantıların yandırıl-
ması nəticəsində yaranan dib 
külü ötən ilin dekabr ayında 
tərəfindən Balaxanı qəsəbəsinin 
ümumi sahəsi 43 min kvadrat-
metr təşkil edən yolların əsaslı 
təmir-bərpa işlərində istifadə 
olunub.

Sonra cəmiyyətin 
fəaliyyətinə dair mətbuat konf-
ransı keçirilib. Qala qəsəbəsində 
Heydər Əliyev Fondunun 
təşəbbüsü ilə həyata keçirilən 
“Təmiz Qala” pilot layihəsinə 
dair qısametrajlı film nümayış 
olunub. 

Samirə ƏLIYEVA,  
“Xalq qəzeti”

Bugündən  “Formula 1”-lə bağlı  
əcnəbilərə hava limanlarında viza veriləcək

�� Martın 15-dən əcnəbilər və vətəndaşlığı 
olmayan şəxslər 2018 “Formula 1” Azərbaycan Qran 
Pri yarışının təşkili və keçirilməsi ilə bağlı Xarici 
İşlər Nazirliyinin Konsulluq İdarəsinin Azərbaycanın 
beynəlxalq hava limanlarında yerləşən struktur 
bölmələrində viza ala bilərlər.

 Azərbaycan Prezidenti  
İlham Əliyev bu il yanva-
rın 19-da “2018 Formula 1” 
Azərbaycan Qran Pri yarışı-
nın təşkili və keçirilməsi ilə 
bağlı Azərbaycan Respubli-
kasına gələcək əcnəbilər və 
vətəndaşlığı olmayan şəxslər 
üçün viza prosedurlarının 
sadələşdirilməsi haqqında” 
sərəncam imzalamışdır.

 Sərəncama əsasən, əcnəbilər 
və vətəndaşlığı olmayan şəxslər 
“2018 Formula 1” Azərbaycan 
Qran Pri yarışının təşkili və 
keçirilməsi ilə bağlı martın 15-
dən mayın 15-dək Xarici İşlər 
Nazirliyinin Konsulluq İdarəsinin 
Azərbaycanın beynəlxalq hava 
limanlarında yerləşən struktur 
bölmələrində viza ala bilərlər. 
Əcnəbilər və vətəndaşlığı 
olmayan şəxslərin Xarici İşlər 

Nazirliyinin Konsulluq İdarəsinin 
Azərbaycanın beynəlxalq hava 
limanlarında yerləşən struktur 
bölmələrində viza alması üçün 
aşağıdakı sənədlərdən hər hansı 
biri viza verilməsi üçün əsas 
hesab ediləcək:

 - “Formula 1” yarışlarının 
beynəlxalq təşkilatçıları olan 
“Formula One Management Li-
mited” şirkətinin və Beynəlxalq 
Avtomobil Federasiyasının mü-
vafiq qaydalarına uyğun olaraq 
akkreditasiyadan keçməni təsdiq 
edən kart və ya digər sənəd;

 - Bakı Şəhər Halqası 
Əməliyyat Şirkətində akkredi-
tasiyadan keçməni təsdiq edən 
kart;

 - “Formula 1” Azərbaycan 
Qran Pri yarışına bilet və ya 
biletin əldə olunmasını təsdiq 
edən sənəd.


